
პროფესიული საჯარო მოხელის პროფესიული განვითარების პროგრამების აკრედიტაციის
საბჭოს სხდომის ოქმი
 
 
ქ. თბილისი
 
სხდომას ესწრებოდნენ:
 
პროფესიული საჯარო მოხელის პროფესიული განვითარების პროგრამების აკრედიტაციის
საბჭოს წევრები:
გიორგი მირიანაშვილი - გრიგოლ რობაქიძის სახელობის უნივერსიტეტის რექტორის
მოადგილე, გრიგოლ რობაქიძის სახელობის უნივერსიტეტის ასოცირებული პროფესორი
საკონსტიტუციო, ევროპული და საერთაშორისო სამართლის მიმართულებით, საბჭოს
თავმჯდომარე;
მაია დვალიშვილი - სსიპ - საჯარო სამსახურის ბიუროს უფროსის მოადგილე, საბჭოს
თავმჯდომარის მოადგილე;
ანა ძაძამია - საქართველოს გარემოს დაცვისა და სოფლის მეურნეობის სამინისტროს
ადმინისტრაციული დეპარტამენტის ადამიანური რესურსების მართვის სამმართველოს
მეორადი სტრუქტურული ერთეულის ხელმძღვანელი, საბჭოს წევრი;
გივი ლუაშვილი - საქართველოს ეროვნული უნივერსიტეტის ასისტენტ-პროფესორი; საბჭოს
მდივანი;
მაია ბასიაშვილი - ქ. რუსთავის მუნიციპალიტეტის მერიის ადმინისტრაციის მეორადი
სტრუქტურული ერთეულის ადამიანური რესურსების მართვის განყოფილების
ხელმძღვანელი; საბჭოს წევრი.
 
 
სსიპ - განათლების ხარისხის განვითარების ეროვნული ცენტრის (შემდგომში - ცენტრი)
წარმომადგენლები:
ლონდა მინდიაშვილი - პროფესიული საჯარო მოხელის პროფესიული განვითარების
პროგრამის აკრედიტაციის პროცესის სპეციალისტი.
 
სსიპ - საჯარო აუდიტის ინსტიტუტის წარმომადგენლები:
გელა წიკლაური - დირექტორი;
თინათინ სიყმაშვილი - სერტიფიცირებისა და ტრენინგების სამსახურის უფროსი;
გვანცა ვახტანგაშვილი - აკრედიტირებული პროგრამებისა და ტრენინგების განვითარების
კოორდინატორი.

პროფესიული საჯარო მოხელის პროფესიული განვითარების პროგრამების აკრედიტაციის
ექსპერტები (შემდგომში - ექსპერტები):
ლიკა გიორგაძე - აკრედიტაციის ექსპერტთა ჯგუფის თავმჯდომარე;
თამარ ურუშაძე - აკრედიტაციის ექსპერტთა ჯგუფის წევრი.
 
საბჭოს სხდომა ჩატარდა 2023 წლის 16 ივნისს. სხდომა დაიწო 16:00 საათზე.
 
ცენტრის წარმომადგენელმა, ლონდა მინდიაშვილმა განაცხადა, რომ საბჭოს შემადგენლობაში
შედიოდა 5 წევრი, აკრედიტაციის დებულების მე-16 მუხლის მე-5 პუნქტის შესაბამისად,
სხდომა იყო უფლებამოსილი, რადგან სხდომას ესწრებოდა საბჭოს წევრების სიითი
შემადგენლობის ნახევარზე მეტი.
 
საბჭოს თავმჯდომარემ საბჭოს წევრებს მიუთითა დებულების მე-19 მუხლის მე-5 პუნქტის
მოთხოვნაზე, რომლის მიხედვითაც, საბჭოს წევრი არ იყო უფლებამოსილი, თავი შეიკავოს
ხმის მიცემისგან.
 
საბჭოს თავმჯდომარემ განცხადება გააკეთა იმასთან დაკავშირებით, რომ სხდომის ოქმის
პროექტის მომზადების მიზნით, მოხდებოდა სხდომის ვიდეო და აუდიოჩაწერა. მან აქვე
განმარტა, რომ ჩანაწერი კანონმდებლობით დადგენილი წესით განადგურდებოდა ოქმის
ოფიციალურად გამოქვეყნებისთანავე. დამსწრეთა სრული შემადგენლობა დაეთანხმა
აღნიშნულს.
 
საბჭოს წევრებმა ერთობლივი გადაწყვეტილებით სხდომის მდივნის მოვალეობის შესრულება
დაეკისრა საბჭოს წევრს, გივი ლუაშვილს.
საბჭოს თავმჯდომარემ საბჭოს წევრებს გააცნო სხდომის დღის წესრიგი:
 
დღის წესრიგი:
1. სსიპ - საჯარო აუდიტის ინსტიტუტის პროფესიული საჯარო მოხელის პროფესიული
განვითარების პროგრამის „პიროვნული და პროფესიული კომპეტენციების განვითარების
პროფესიული საჯარო კურსის“ აკრედიტაციის საკითხის განხილვა;
2. სსიპ - საჯარო აუდიტის ინსტიტუტის პროფესიული საჯარო მოხელის პროფესიული
განვითარების პროგრამის ,,მოხელის მენეჯერული უნარების“ აკრედიტაციის საკითხის
განხილვა.
 
საბჭოს თავმჯდომარემ საბჭოს წევრებს, ცენტრის წარმომადგენელსა და დაინტერესებულ
მხარეებს მიმართა, დღის წესრიგთან ან სხვა საკითხთან დაკავშირებით, ხომ არ ჰქონდათ რაიმე
შუამდგომლობა. საბჭოს თავმჯდომარემ განაცხადა, რომ სხვა შუამდგომლობა არ
ფიქსირდებოდა. შესაბამისად, საბჭომ ერთხმად დაამტკიცა წარმოდგენილი სახით დღის
წესრიგი:
პირველი საკითხი: სსიპ - საჯარო აუდიტის ინსტიტუტის პროფესიული საჯარო მოხელის
პროფესიული განვითარების პროგრამის „პიროვნული და პროფესიული კომპეტენციების
განვითარების პროფესიული საჯარო კურსის“ აკრედიტაციის საკითხის განხილვა;
მეორე საკითხი: სსიპ - საჯარო აუდიტის ინსტიტუტის პროფესიული საჯარო მოხელის
პროფესიული განვითარების პროგრამის ,,მოხელის მენეჯერული უნარების“ აკრედიტაციის
საკითხის განხილვა.
 
საბჭოს თავმჯდომარემ მიმართა დაწესებულების წარმომადგენლებს, ხომ არ ჰქონდათ საბჭოს
წევრების მიმართ აცილება.

საგანმანათლებლო დაწესებულების მიერ საბჭოს წევრ( )ის აცილებაებ
არა
 
საბჭოს თავმჯდომარემ საბჭოს წევრებს მიმართა, ხომ არ ჰქონდათ განსახილველ საკითხთან
მიმართებით თვით აცილება და/ან აცილება.
 
საბჭოს წევრ( )ის თვითაცილებაებ
დიახ
 
მაია ბასიაშვილმა განაცხადა თვით აცილების შესახებ დღის წესრიგით განსახილველ
საკითხებთან დაკავშირებით, რადგან წარმოადგენდა დაინტერესებულ მხარეს.
 
საბჭოს წევრმა მაია ბასიაშვილმა დატოვა საბჭოს სხდომა.
 
საბჭოს თავმჯდომარემ საბჭოს წევრებს მიმართა დაედასტურებინათ, რომ იცნობდნენ
დაწესებულების მიერ წარმოდგენილ თვითშეფასებას, აკრედიტაციის ექსპერტთა ჯგუფის
დასკვნასა და ექსპერტთა დასკვნის პროექტზე დაწესებულების მიერ წარმოდგენილ
უკუკავშირს. საბჭოს წევრებმა დაადასტურეს, რომ იცნობდნენ საქმის მასალებს. საბჭოს
თავმჯდომარემ ჰკითხა დაინტერესებული მხარის (დაწესებულების) წარმომადგენელს,
იცნობდა თუ არა აკრედიტაციის ექსპერტთა ჯგუფის დასკვნას. წარმომადგენლებმა
დაადასტურეს, რომ იცნობდნენ აკრედიტაციის ექსპერტთა ჯგუფის დასკვნას.
 
საბჭოს თავმჯდომარემ მიმართა ექსპერტთა ჯგუფის თავმჯდომარეს, გაერთიანებული სახით
წარედგინა სსიპ - საჯარო აუდიტის ინსტიტუტის პროგრამებთან მიმართებით დასკვნაში
დაფიქსირებული შეფასებები.
 
ექსპერტთა ჯგუფის თავმჯდომარე, ლიკა გიორგაძე მიესალმა დამსწრე პირებს და საუბარი
დაიწყო ვიზიტის საერთო მიმოხილვით. მან საბჭოს წევრებს გააცნო ექსპერტთა ჯგუფის
შემადგენლობა და განაცხადა, რომ აკრედიტაციის ექსპერტთა ჯგუფის ვიზიტი სსიპ - საჯარო
აუდიტის ინსტიტუტში (შემდგომში - ,,ინსტიტუტი“) განხორციელდა 2023 წლის 15 მაისს.
სამუშაო ვიზიტი მიმდინარეობდა მშვიდ და კონსტრუქციულ გარემოში. ექსპერტთა ჯგუფს
საშუალება ჰქონდა ამომწურავად ემსჯელა და ობიექტურად შეეფასებინა პროგრამები
აკრედიტაციის სტანდარტების მიხედვით.
 
ლიკა გიორგაძემ მოკლედ მიმოიხილა ექსპერტთა მიერ ვიზიტისას განხორციელებული
აქტივობები, რომელთა ფარგლებში ჩატარდა გასაუბრებები ინსტიტუტის ადმინისტრაციის
წარმომადგენლებთან პროგრამის შემუშავების და მისი ადმინისტრირების საკითხებზე. ასევე
პროგრამის ტრენერებთან, რომელთაც აქვთ მაღალი კომპეტენცია. სწავლების პროცესში
გამოიყენება საკმაოდ კარგი სასწავლო რესურსს, რაც თავის მხრივ განაპირობებს პროგრამების
წარმატებულობას. ინსტიტუტს 2019 წელს მოპოვებული აქვს აკრედიტაცია და წარმატებით
ახორციელებს აღნიშნულ პროგრამებს, რაც დადასტურდა ვიზიტის დროს.
 
ექსპერტთა ჯგუფმა დააფიქსირა რეკომენდაციები ფორმალურ-იურიდიულ ნაწილთან
დაკავშირებით. ინსტიტუტს მოპოვებული აქვს აკრედიტაცია პროგრამების საკლასო
მეცადინეობის ფორმით განხორციელებაზე. თუმცა იმის გათვალისწინებით, რომ მთელს
მსოფლიოში იყო პანდემიური ვითარება, ბუნებრივად ამან განაპირობა ის, რომ დისტანციურად
მოუხდა ინსტიტუტს ხანგრძლივი პერიოდის მანძილზე პროგრამების განხორციელება. ეს
ფორმატი ძალიან ეფექტური და მოთხოვნადი აღმოჩნდა, შესაბამისად, ინსტიტუტს სურს
ოფიციალურად ჰქონდეს უფლება არაპანდემიურ გარემოშიც დისტანციურად განახორციელონ

პროგრამები. ექსპერტების მიერ დაფიქსირებული რეკომენდაციები ეხება იმას, რომ
ფაქტობრივი მოცემულობა აისახოს ცვლილებების სახით საგანმანათლებლო პროგრამებში.
რეკომენდაციები ეხება როგორც სწავლების ფორმას, ანუ პროგრამების დისტანციურ რეჟიმში
განხორციელებას, ასევე - ადამიანური რესურსს. ხანგრძლივი პერიოდის მანძილზე ბუნებრივია
განახლდა პირველადი აკრედიტაციის პროცესში პროგრამებში მითითებული ადამიანური
რესურსი, რის შესახებაც ცენტრიც იყო ინფორმირებული, თუმცა შესაბამისი ცვლილებები არ
ასახულა პროგრამებში იურიდიული თვალსაზრისით.
 
ექსპერტთა ჯგუფის თავმჯდომარემ სხდომაზე დამსწრეებს წარუდგინა ექსპერტების მიერ
დაფიქსირებული რეკომენდაციები და რჩევები:
რეკომენდაციები:

სწავლების მეთოდის/ფორმის ცვლილების/დამატების შემთხვევაში, მიზანშეწონილია,
პროგრამაში შესაბამისი ცვლილებების ასახვა და ინსტიტუტში დადგენილი წესის
შესაბამისად დამტკიცება.
მიზანშეწონილია, პროგრამაში და თანდართულ სილაბუსებში აისახოს შერჩეული
სწავლების მეთოდის/ფორმისათვის (ელექტრონული კურსი) დამახასიათებელი
თავისებურებები.
მიზანშეწონილია, ადამიანური რესურსის ნაწილში განხორციელებული ცვლილება
აისახოს პროგრამაში და დამტკიცდეს ინსტიტუტში დადგენილი წესის შესაბამისად.

რჩევები:

სასურველია, დაზუსტდეს ტრენინგების დაგეგმვისა და განვითარების პროცედურა და
მასში აისახოს ელექტრონული კურსის შემუშავებისას გამოსაყენებელი მიდგომები.
სასურველია, დაწესებულებამ აწარმოოს პროგრამის განვითარებაზე პასუხისმგებელი
მუდმივმოქმედი სამუშაო ჯგუფის შეხვედრების ამსახველი ოქმები, განსაკუთრებით
ხელახალი აკრედიტაციის წინარე ეტაპზე, რაც უზრუნველყოფს გამოკვეთილ საკითხებზე
რეაგირებას და ასევე, ხელს შეუწყობს ინსტიტუციური მეხსიერების ჩამოყალიბებას.

თამარ ურუშაძემ დასძინა, რომ ინსტიტუტს აქვს კარგი გამოცდილება და საკმაოდ
პერსპექტიულად და წარმატებით უზრუნველყოფს საგანმანათლებლო პროცესს. მეორე მხრივ,
ამას დაერქმევა ტექნიკურ დეტალები თუ სამართლებრივი ჩარჩოს შექმნა, მნიშვნელოვანია,
რომ სააკრედიტაციოდ წარმოდგენილი დოკუმენტაცია არსებითად თავსებადი იყოს
მთავრობის დადგენილებასა და აკრედიტაციის სტანდარტებთან. სწორედ ამის
გათვალისწინებით და იმაზე დაყრდნობით, რომ აღნიშნულის გასწორება სავსებით
შესაძლებელია ექვსი თვის ვადაში, ექსპერტთა ჯგუფმა პირველი სტანდარტი შეაფასა
მეტწილად შესაბამისად.
 
საბჭოს თავმჯდომარემ ექსპერტებს სთხოვა განემარტათ მათ მიერ დაფიქსირებული
რეკომენდაციები რამდენად ახდენდა ზეგავლენას შინაარსობრივ ნაწილზე, პროგრამის
ჯეროვნად განხორციელებაზე, თუ ეს უფრო ფორმალური ხასიათის იყო და ტექნიკურ
გასწორებას მოითხოვდა ინსტიტუტისგან.
 
ლიკა გიორგაძემ განმარტა, რომ იურიდიული თვალსაზრისით, რა თქმა უნდა მნიშვნელოვანია
დამტკიცდეს შესაბამისი ცვლილებები, რადგან იურიდიული ფაქტის დადასტურებას ეხება
საქმე. რაც შეეხება იმას, თუ რამდენად რთულია ამის გაკეთება, ეს არის ძალიან მოკლევადიან
პერიოდში მოგვარებადი საკითხი და ტექნიკურად შესასრულებელი. მოცემულობა არის
შემდეგი, რომ ის რაც რეალურად აქვთ, პრაქტიკაში ხორციელდება და რისთვისაც მზად არიან
ეს უნდა დამტკიცდეს, რასაც არ სჭირდება რეალურად არც ექვსი თვე ან ერთი კვირა, შესაძლოა

ეს ერთ დღეშიც კი მოგვარდეს. ექსპერტები არ მიუთითებენ შინაარსობრივ ცვლილებებზე,
საუბარია მხოლოდ იმაზე, რომ იმ შინაარსით, რა სახითაც უკვე დიდი ხანია წარმატებით
ახორციელებენ და კარგი პრაქტიკული გამოცდილებაც აქვთ, ეს ყველაფერი დამტკიცდეს და
აისახოს დოკუმენტებში.
 
საბჭოს თავმჯდომარის მოადგილე დაინტერესდა კონკრეტულად რას გულისხმობენ
ექსპერტები მეორე რეკომენდაციაში, რა მოიაზრება ელექტრონული სწავლების
თავისებურებების გათვალისწინებაში. იგულისხმებოდა თუ არა ამაში მხოლოდ ის თუ რომელი
პლატფორმით ჩატარდება სწავლება.
 
თამარ ურუშაძემ განმარტა, რომ, როგორც დასკვნაშიც არის ასახული, თავისებურებები არ
მოიცავს მხოლოდ რომელი პლატფორმით განხორციელდება სწავლება. ინსტიტუტის
ადმინისტრაციასთან და ტრენერებთან ინტერვიუირებამ ცხადყო, რომ აღნიშნულმა
პროგრამებმა განიცადა მოდიფიცირება. რეკომენდაციები არ ეხება მხოლოდ რომელი
პლატფორმით განხორციელდება სწავლება, არამედ როგორ უნდა გადაალაგონ დავალებები, რა
ტიპის შინაარსობრივი კომპონენტები უნდა ასახონ რომ მაქსიმალურად ხელმისაწვდომი იყოს
დისტანციურ რეჟიმში სწავლება, უბრალოდ ეს არ აქვს ინსტიტუტს დოკუმენტურად ასახული
და ამას მიემართება სწორედ ექსპერტთა რეკომენდაციები. ექსპერტებს მიაჩნიათ, რომ
არსებითად მნიშვნელოვანია გათვალისწინებული იყოს სინქრონული, ასინქრონული ან
შერეული სწავლების მეთოდები, ამავდროულად შეფასების მეთოდებში იყოს დისტანციური
სწავლების სპეციფიკა გათვალისწინებული. როგორც არაერთხელ აღინიშნა, ინსტიტუტი ამას
ისედაც ასე ახორციელებს, თუმცა ეს ინფორმაცია დგინდება მხოლოდ ინტერვიუს შედეგად და
არ არსებობს ამის დოკუმენტური დასაბუთება.
 
საბჭოს თავმჯდომარის მოადგილის განცხადებით ეს თავისებურებები შესაძლებელია
განიმარტოს ძალიან ფართოდ, რადგან არ არსებობს სტანდარტი, არ არსებობს გაწერილი წესები
რას უნდა ითვალისწინებდეს დისტანციური სწავლება და, შესაბამისად, ვერც ექსპერტები ვერ
მოახდენდნენ შეფასებას ამ თვალსაზრისით. თუმცა სასურველია დაზუსტდეს რას
გულისხმობენ ექსპერტები თავისებურებებში.
 
თამარ ურუშაძის განმარტებით აღნიშნული საკითხები მითითებულია დასკვნაში, კერძოდ 1.4
კომპონენტში, სადაც საუბარია, რომ დაწესებულებამ უნდა გაითვალისწინოს
სწავლა-სწავლების სხვადასხვა ფორმატს (სინქრონულს, ასინქრონულსა თუ შერეულს) ან
სასწავლო კურსების შინაარსიდან და მიზნებიდან გამომდინარე სხვადასხვა ციფრულ
ინსტრუმენტს. სასურველი იქნებოდა იმაზე ხაზგასმაც, რომ სასწავლო მასალა დაფუძნებულია
ელექტრონული სწავლების ძირითად პრინციპებზე, მათ შორის, იმაზე, რომ სასწავლო კურსები
ითვალისწინებს მულტიმედიურ წყაროებს. მართალია არ არსებობს დღეს ელექტრონული
სწავლების სტანდარტები და ექსპერტები მოკლებული არიან შესაძლებლობას მასთან
მიმართებით შეაფასონ პროგრამა და მისი განხორციელების პროცესი, მაგრამ ექსპერტებისთვის
ცნობილია ელექტრონული სწავლების პრინციპები, რაზე დაყრდნობითაც გაიცა
რეკომენდაციები. ამ ეტაპზე კანონმდებლობაც არ იძლევა მეტის შესაძლებლობას.
 
საბჭოს თავმჯდომარის მოადგილე დაინტერესდა რეალურად რომ იქნეს ინსტიტუტის მიერ
გააზრებული დისტანციური სწავლების ეფექტიანობა და შედეგები, რომელზეც უნდა გავიდეს
სწავლება, სჭირდება თუ არა ამას ექვსი თვე. საკითხები, რომელთან დაკავშირებითაც
ექსპერტებმა გასცეს რეკომენდაციები, რამდენად ტექნიკურია თუ უფრო მეტად,
შინაარსობრივად სჭირდება გააზრება.
 



6

თამარ ურუშაძემ კიდევ ერთხელ განმარტა, რომ, ვიზიტის პროცესში ინტერვიუს საფუძველზე,
აღნიშნული გააზრებული აქვს ინსტიტუტს და ასეც ახორციელებს პროგრამებს რეალურად,
თუმცა დოკუმენტურად, პროგრამაში, სწავლა-სწავლების მეთოდოლოგიაში, სილაბუსში, ეს
უნდა ჩანდეს.
 
ლიკა გიორგაძემ დამატებით განმარტა, რომ როდესაც ექსპერტები გაესაუბრნენ ტრენერებს,
ცხადია, ყურადღება გამახვილდა პროგრამების დისტანციურად განხორციელების ნაწილზე.
იმის გათვალისწინებით რომ ელექტრონული სწავლების თავისებურებები არ იკვეთებოდა
დოკუმენტებში, მთელი ვიზიტის პროცესში გასაუბრებები, რაც წარიმართა
ადმინისტრაციასთან და ტრენერებთან, ამ საკითხებზე იყო ფოკუსირებული. ექსპერტების
მხრიდან დადებითად შეფასდა ის, რომ ტრენერებმა ცალსახად აღნიშნეს, რომ ტრენინგიდან
ტრენინგამდე სისტემატურად ხორციელდება ანალიზი, რის საფუძველზეც, საჭიროების
შემთხვევაში, ხორციელდება მოდიფიცირება. ასევე ინსტიტუტი თითოეული ტრენინგის
განხორციელებას აფასებს შიდა რეგულაციის შესაბამისად. იურიდიული თვალსაზრისით
მარტივი დასამტკიცებელია, მაგრამ შინაარსობრივ საკითხებზეა საუბარი. პოზიცია, რატომაც
ექსპერტებმა შეფასება მოახდინეს არა როგორც შეუსაბამო, არამედ მეტწილად შესაბამისი, არის
ის, რომ წლების მანძილზე დაწესებულებას უკვე აქვს ჩამოყალიბებული ხარისხის
უზრუნველყოფის ის პოლიტიკა, რომ თუ კი რაღაც გასაუმჯობესებელია, ტრენინგიდან
ტრენინგამდე ამის კორექტირება ხდება. ასევე, დისტანციური სწავლების სათანადოდ
წარმართვისთვის ინსტიტუტი პერსონალის ტრენინგებს ახორციელებს ონლაინ სწავლებასთან
დაკავშირებით.
 
საბჭოს თავმჯდომარემ მიმართა ინსტიტუტის წარმომადგენლებს დაეფიქსირებინათ მათი
პოზიცია.
 
სსიპ - საჯარო აუდიტის ინსტიტუტის დირექტორი, გელა წიკლაური მიესალმა სხდომაზე
დამსწრეებს და გამოხატა პატივისცემა საჯარო აუდიტის ინსტიტუტის სახელით. მადლობა
გადაუხადა ექსპერტებს საინტერესო და შინაარსიანი მუშაობისთვის. აღნიშნა, რომ ინსტიტუტი
იზიარებს ექსპერტთა მიერ დაფიქსირებულ რეკომენდაციებს და რჩევებს და მათ
არგუმენტირებულ პოზიციაში დააფიქსირეს კიდეც მზადყოფნა გარკვეულ ვადაში მათი
გამოსწორების. თუმცა ამავე დროს, ინსტიტუტმა მიმდინარე პერიოდში, რეკომენდაციების და
რჩევების შესაბამისად შესაძლებლობის ფარგლებში, განახორციელა შესაბამისი ცვლილებები,
რომლის თაობაზეც დეტალურად სასაუბროდ სიტყვა გადასცა ინსტიტუტის სერტიფიცირებისა
და ტრენინგების სამსახურის უფროსს თინათინ სიყმაშვილს. გამოხატა მზაობა გონივრული
თანამშრომლობისთვის.
 
თინათინ სიყმაშვილმა მადლობა გადაუხადა ექსპერტებს კონსტრუქციული
თანამშრომლობისთვის. მისი განმარტებით ინსტიტუტმა უკვე ასახა დოკუმენტებში შესაბამისი
ცვლილებები ექსპერტების მიერ გაცემული რეკომენდაციების და რჩევების შესაბამისად.
დაეთანხმა ექსპერტებს, რომ საკითხები არის იურიდიული ნაწილი, რომელიც, რა თქმა უნდა,
მნიშვნელოვანია. პანდემიის დროს გამოვიდა, რომ ნაკლები ყურადღება მიაქცია ინსტიტუტმა
ამ ნაწილს. თუმცა, როგორც პროგრამის ხელმძღვანელის გადმოსახედიდან, პროგრამების
შინაარსობრივ ნაწილზე გავლენის მომხდენი არ არის აღნიშნული, ეს უფრო ტექნიკურია.
ინსტიტუტმა რეკომენდაციები გაითვალისწინა და ზეპირ მოსმენაზე წარმოადგინა
გასწორებული დოკუმენტები: ბრძანება, რომლითაც განხორციელდა ცვლილებები
პროგრამებში, ოქმი, რომელიც ადასტურებს რომ ტრენერებთან შეხვედრის საფუძველზე
პროგრამებში და სილაბუსებში შეტანილი იქნა ცვლილებები, რომლებიც პროგრამების
განხორციელების ეტაპზე ისედაც იყო განხორციელებული. ასევე აისახა ცვლილებები
შედეგების რუკაში პრაქტიკის საფუძველზე, პროგრამებში გაკეთდა ჩანაწერი რომ

ხორციელდება დისტანციურ რეჟიმში, ხოლო ტესტირება და გამოცდა ხორციელდება
Socrative-ს მეშვეობით. დაემატა დისტანციური სინქრონული სწავლების მეთოდები, პროგრამის
მიზნების და სწავლის შედეგების რუკა იქნა გადახედილი. დაზუსტდა ტრენინგის
ინსტრუმენტები. მიეთითა სწავლების ფორმა ელექტრონული სწავლება სხვადასხვა ონლაინ
პლატფორმების საშუალებით, სწავლა-სწავლების მეთოდები და ტრენინგის ინსტრუმენტები
და ტექნიკა. სილაბუსებში აისახა ინფორმაცია, რომ დისტანციურ რეჟიმში ხორციელდება
პროგრამები. აისახა, ასევე, კორექტირებული ადამიანური რესურსი. რამდენიმე ტრენერი,
რომელიც არ იყო პროცესში ჩართული, ამოღებულია უკვე სილაბუსებიდან.
 
საბჭოს თავმჯდომარის მოადგილე დაინტერესდა თუ იყო ინსტიტუტის მიერ გააზრებული
მაგალითად რა დრო უნდა დაეთმოს პლატფორმაზე დისტანციურ დისკუსიებს, აქვთ თუზუმ
არა ეს მოდიფიცირებული თუ ისევე როგორც საკლასო მეცადინეობის დროს, ამ შემთხვევაშიც
მსმენელი ექვსი საათი ესწრება ტრენინგს.
 
თინათინ სიყმაშვილმა განმარტა, რომ დისტანციურ რეჟიმში ინსტიტუტი ტრენინგებს არ
ახორციელებს ექვსი საათის ხანგრძლივობით. ელექტრონული სწავლების შემთხვევაში სამი
საათი არის მაქსიმალური დატვირთვა. რაც შეეხება თვითონ შინაარსობრივ ნაწილს - საკლასო
მეცადინეობის შემთხვევაში პროგრამებში გაწერილი იყო საკმაოდ დატვირთული პრაქტიკული
სავარჯიშოები, დისტანციურ რეჟიმში გადასვლის შემდეგ ეს არ შეცვლილა და ტრენერებმა
სილაბუსებში მითითებული ინსტრუმენტების გამოყენებით ზუსტად იგივე ხარისხში გააკეთეს
პრაქტიკული სავარჯიშოები. პრაქტიკული სავარჯიშოები ორიენტირებულია მონაწილეზე,
შესაბამისად პირისპირ სწავლებასთან შედარებით ნაკლებად, თუმცა მაინც მაღალი
ინტენსივობით არის მსმენელების ჩართულობა. ინსტიტუტი განსაკუთრებულ ყურადღებას
უთმობს დასწრების აღრიცხვას, შესაბამისად დაწესებულება მსმენელს მხოლოდ ჩართული
კამერის შემთხვევაში უთვლის დასწრებას. ინსტიტუტის ფასილიტატორი, რომელიც ყოველ
ტრენინგს ესწრება აღრიცხვას აწარმოებს ჩართული კამერის მეშვეობით. გარდა ამისა,
ინსტიტუტში მოქმედებს საკმაოდ მკაცრი შეფასების სისტემა.
 
საბჭოს თავმჯდომარის მოადგილე დაინტერესდა ხომ არ უფიქრია ინსტიტუტს ასინქრონული
სწავლების მეთოდების გამოყენებაზე და რა ნაწილი შეიძლება დაეთმოს ელექტრონული
სწავლების პროცესში ასინქრონულ სწავლებას. რაზეც თინათინ სიყმაშვილმა უპასუხა, რომ
ინსტიტუტი გეგმავს ასინქრონული სწავლების დანერგვას. ასევე, აღნიშნა, რომ მომავალში
აკრედიტებული პროგრამების ფარგლებში 20, 30 პროცენტი რომ გაკეთდეს ასინქრონული
სწავლების ინტეგრირება, რა დროსაც მსმენელები მასალებს გაეცნობიან დამოუკიდებლად და
შეხვედრები დაეთმობა უკვე პრაქტიკულ მეცადინეობას, იქნება კარგი პრაქტიკა. თუმცა ამასაც
ახლავს თავისი რისკები, თუნდაც რამდენად გაეცნობა მასალა მსმენელი.
 
საბჭომ გამოიყენა სათათბირო დრო.
 
დაწესებულების მიერ წარმოდგენილ დოკუმენტაციას, ექსპერტთა ჯგუფის დასკვნას,
დაწესებულების მიერ წარმოდგენილ უკუკავშირს და ზეპირ მოსმენაზე მხარეების მიერ
წარმოდგენილი პოზიციების გაცნობამ ცხადყო, რომ საბოლოო ჯამში აღნიშნული ფორმალური
შეუსაბამობა პროგრამის ჯეროვნად განხორციელებას საფრთხეს არ უქმნის. აღსანიშნავია
ინსტიტუტის ხანგრძლივი წარმატებული პრაქტიკული გამოცდილება ელექტრონულ
სწავლებაში და პასუხისმგებლობიანი დამოკიდებულება საკითხისადმი - ინსტიტუტმა ზეპირ
მოსმენამდე გაასწორა დოკუმენტები იურიდიული თვალსაზრისით დაფიქსირებული
რეკომენდაციების შესაბამისად. ასევე, აღსანიშნავია, რომ რადგანაც სისტემაში ჯერ-ჯერობით
არ არსებობს ელექტრონული სწავლების სტანდარტები, მეტი დეტალიზაციის და
სიღრმისეული შეფასების საშუალებას არ იძლევა საკანონმდებლო სივრცე. შესაბამისად, რომც

განესაზღვროს ინსტიტუტს ვადა მიღებული რეკომენდაციების შესრულების თაობაზე
ანგარიშის წარსადგენად, იმისგან განსხვავებულს და მეტს ვერ გააკეთებს, რაც უკვე
წარმოადგინა ზეპირ მოსმენაზე. ასევე, საგულისხმოა, რომ აკრედიტაციის პროცესი არის
დაწესებულებაზე ორიენტირებული და ერთი მხრივ დაწესებულების ინტერესები და
საჭიროებები უნდა იქნეს გათვალისწინებული და მეორე მხრივ იქნეს სტანდარტები დაცული,
ამ მოცემულ შემთხვევაში ეს საკითხები თანხვედრაშია. აღნიშნული გარემოებების შეფასებისა
და ურთიერთშეჯერების საფუძველზე, ასევე, ფორმალობის და ბიუროკრატიის თავიდან
არიდების მიზნით საბჭოს მიზანშეწონილად აღარ მიაჩნია დამატებითი ვადის განსაზღვრა და
მის მიერ სააკრედიტაციოდ წარმოდგენილი პროგრამები ყველა სტანდარტთან მიმართებით
ფასდება, როგორც „შესაბამისობაშია სტანდარტის მოთხოვნებთან“.
 
საკითხების კენჭისყრამდე, საბჭოს თავმჯდომარემ მიმართა საბჭოს წევრებს, ჰქონდათ თუ არა
დამატებითი კითხვები. საბჭოს წევრებს კითხვები არ ჰქონდათ.
 
 
საბჭოს თავმჯდომარემ კენჭისყრაზე დააყენა სსიპ - საჯარო აუდიტის ინსტიტუტის
პროფესიული საჯარო მოხელის პროფესიული განვითარების პროგრამის „პიროვნული და
პროფესიული კომპეტენციების განვითარების პროფესიული საჯარო კურსის“ აკრედიტაციის
საკითხი
 
კენჭისყრის შედეგები:
მომხრე - 4
მოწინააღმდეგე - 0
 
გადაწყვეტილება:
საქართველოს მთავრობის 2018 წლის 22 მაისის №242 დადგენილებით დამტკიცებული
,,პროფესიული საჯარო მოხელის პროფესიული განვითარების საჭიროებების განსაზღვრის
წესის, პროფესიული განვითარების სტანდარტისა და წესის“ მე-8 მუხლის მე-6 პუნქტის,
აკრედიტაციის დებულების მე-16 მუხლის პირველი პუნქტის, მე-19 მუხლის პირველი პუნქტის
„ა“ და მე-2 პუნქტის „ა“ ქვეპუნქტების, მე-6 პუნქტისა და საქართველოს ზოგადი
ადმინისტრაციული კოდექსის 53-ე მუხლის შესაბამისად, სსიპ - საჯარო აუდიტის
ინსტიტუტის პროფესიული საჯარო მოხელის პროფესიული განვითარების პროგრამას
„პიროვნული და პროფესიული კომპეტენციების განვითარების პროფესიული საჯარო კურსი“ 5
წლის ვადით მიენიჭოს აკრედიტაცია.
 
საბჭოს თავმჯდომარემ კენჭისყრაზე დააყენა სსიპ - საჯარო აუდიტის ინსტიტუტის
პროფესიული საჯარო მოხელის პროფესიული განვითარების პროგრამის ,,მოხელის
მენეჯერული უნარების“ აკრედიტაციის საკითხი
 
კენჭისყრის შედეგები:
მომხრე - 4
მოწინააღმდეგე - 0
 
გადაწყვეტილება:
საქართველოს მთავრობის 2018 წლის 22 მაისის №242 დადგენილებით დამტკიცებული
,,პროფესიული საჯარო მოხელის პროფესიული განვითარების საჭიროებების განსაზღვრის
წესის, პროფესიული განვითარების სტანდარტისა და წესის“ მე-8 მუხლის მე-6 პუნქტის,
აკრედიტაციის დებულების მე-16 მუხლის პირველი პუნქტის, მე-19 მუხლის პირველი პუნქტის
„ა“ და მე-2 პუნქტის „ა“ ქვეპუნქტების, მე-6 პუნქტისა და საქართველოს ზოგადი

ადმინისტრაციული კოდექსის 53-ე მუხლის შესაბამისად, სსიპ - საჯარო აუდიტის
ინსტიტუტის პროფესიული საჯარო მოხელის პროფესიული განვითარების პროგრამას
,,მოხელის მენეჯერული უნარები“ 5 წლის ვადით მიენიჭოს აკრედიტაცია.
 
საბჭოს თავმჯდომარემ დამატებით აღნიშნა, რომ საბჭოს მიზანშეწონილად მიიჩნია
ინსტიტუტისთვის რჩევის მიცემა იმასთან დაკავშირებით, რომ დისტანციური სწავლების
პროცესში გაითვალისწინოს ელექტრონული სწავლების მრავალფეროვანი მეთოდები
(სინქრონული, ასინქრონული), რომლებიც უზრუნველყოფს სწავლა-სწავლების პროცესის
ეფექტიანობას.
 
საბჭოს თავმჯდომარემ პროგრამების განხორციელების პროცესში წარმატება უსურვა
ინსტიტუტის წარმომადგენლებს და მადლობა გადაუხადა ექსპერტებს გაწეული სამუშაოსთვის.
 
დღის წესრიგით გათვალისწინებული საკითხის განხილვის შემდგომ 17:15 საათზე საბჭოს
სხდომა დახურულად გამოცხადდა.

სსიპ-განათლების ხარისხის განვითარების ეროვნული
ცენტრი
პროფესიული საჯარო მოხელის პროფესიული
განვითარების პროგრამების აკრედიტაციის საბჭო
საბჭოს თავმჯდომარე
მირიანაშვილი გიორგი

სსიპ-განათლების ხარისხის განვითარების ეროვნული
ცენტრი
პროფესიული საჯარო მოხელის პროფესიული
განვითარების პროგრამების აკრედიტაციის საბჭო
საბჭოს მდივანი
ლუაშვილი გივი

